
Незвычайны дыктант
Васіль Ткачоў

Алесь дрэнна піша дыктанты: памылка на памылцы. Каб хлопчык трохі падцягнуўся, настаўніца параіла часцей пісаць дыктанты дома.
Вечарам Алесь прынёс тату падручнік і сказаў:
— Дыктуй, тата. Буду вучыцца пісаць без памылак.
Тата ахвотна дыктуе, Алесь старанна піша. I так некалькі дзён запар[footnoteRef:1]. А потым тата адклаў падручнік убок. [1:  (Некалькі дзён) за́пар — адзін за адным, без пропуску.] 

— Садзіся, сынок, пішы, — сказаў ён. — Сёння буду дыктаваць на памяць.
Алесь выводзіць сказ за сказам: «На дварэ адліга. Радасна свеціць сонейка. На вуліцы з'явіліся лужыны. Я не магу прайсці міма, абавязкова ўлезу ў ваду...»
Алесь глянуў на тату:
— Ты пра каго гэта так?
— Пішы, сынок, пішы...
Алесь працягвае пісаць: «Прыйдзеш дадому ўвесь брудны, мокры — вось маці і работа. А яна хацела адпачыць...»
— Дрэнны дыктант ты, тата, прыдумаў, — пачырванеў да вушэй Алесь.
— Нічога я не прыдумаў, — сказаў тата.

